
Qərb təhsil sisteminə dair 

QƏRB TƏHSİL SİSTEMİNƏ DAİR
(icmal)(
   Hakimiyyətin xalqa məxsus olduğu azad  ölkədə  təhsilə  böyük diqqət demok​ra​​ti​yanın inkişafına xidmət edir və gələcək tərəqqinin rəhni kimi çıxış edir.

Riçard U.Rayli, 

ABŞ-ın Təhsil Naziri
Q
abaqcıl xarici ölkələrin (ilk növbədə Avropa və ABŞ) təhsil təcrübəsi ilə bağlı ensiklopedik mənbələrə əsaslanan konkret mə​lumatlara keçməzdən əvvəl onlar üçün səciy​yəvi olan bir sıra mühüm ideyaların xüsusi vurğulanmasına ehti​yac vardır. 

Əvvəla, Qərb filosoflarının və hətta dövlət adamlarının təhsillə bağlı başlıca məqsədləri onun maliyyələşmə mənbəyindən asılılığının aradan qaldırılması, təhsil müəssisənin getdikcə daha müstəqil, mux​tar olmasıdır. Bu gün Azərbaycanda sosialist həyat tərzinin və düşün​cəsinin qalığı kimi təhsilin dövlət nəzarətində saxlanması ideyasına üstünlük verildiyi halda, Qərb dünyasında qarşıya qoyulan əsas vəzifə təhsilin hökumətdən asılılığının minimuma endirilməsi, onun idarə​olunmasının təhsil mütəxəssis​lərinin və valideynlərin ixtiyarına veril​məsidir. Böyük yapon filo​sofu D.İkeda bir çox ölkələrdə təhsilin döv​lət nəzarətində ol​masından, təhsilin hökumətin maraqlarının uyğun​laşdırıl​masın​dan təəssüf hissi ilə danışır. Məşhur ingilis filosofu A.Toynbi təhsil müəssisələrinin müstəqilliyi üçün yollar arayaraq dövlətin ancaq təhsilin maliyyələşməsində iştirak etməsini, onun idarə olunmasına və məzmununa isə qarışmamasını tövsiyə edir. 

Lakin təhsilin müstəqil idarə olunması səlahiyyətini qazanmaq üçün əvvəlcə “təhsil müəssisəsi” statusunu qazanmaq lazımdır. Bu, ol​duqca ciddi məsələdir. Lakin demokratik ölkələrin əksəriyyətində bu səlahiyyət də dövlət orqanlarına deyil, qabaqcıl təhsil müəssisələrinin rəhbərlərindən, görkəmli təhsilşünas alimlərdən, tanınmış ziyalılardan və biznesmenlərdən təşkil olunmuş ictimai qurumlara məxsusdur. Mə​sələn, qonşu Türkiyə Respublikasında bu işə hökumət deyil, ictimai təşkilat olan Yüksək Öyrətim Kurumu (YÖK) nəzarət edir. 

Qərb təhsil sistemi təhsilin cəmiyyət içərisində əridilməsini, cə​miyyətin özünün insana bütün həyatı boyu müəllimlik etməsinə şərait yaradılmasını nəzərdə tutur. Cəmiyyətdə siyasi mədəniyyətin, iqtisadi təfəkkürün, hüquqi biliklərin yüksək səviyyəsi akademik təhsilin işini yüngülləşdirir.   

Belə düşünmək ki, kapitalist iqtisadi münasibətlərinə yeni qə​dəm qoyan bir ölkə kimi, biz Qərbin keçmiş olduğu bütün yolları tə​zədən keçməliyik – çox səhvdir. Biz onların indiki səviyyəsinə çata​na​dək onlar çox irəli gedəcəklər. Və onları təqlid etsək, həmişə geridə qalacağıq. Ona görə də, ən düzgün yol gələcəyi proqnozlaşdırmaq, təh​sil sistemimizi müasir dövrün deyil, XXI əsrin tələblərinə uyğun surətdə qurmaqdır. 

Bəli, biz informasiya əsrində, kompüter əsrində yaşayırıq. La​kin ABŞ və Yaponiyadan alınmış ən yeni kompüterlər ölkəmizdə tət​biq olunmağa başlayana qədər ABŞ-da və Yaponiyada artıq yeni nəsl kompüterlər istehsal olunmağa başlanır və nəticədə biz həmişə arxaik​ləşmiş, mənəvi cəhətdən köhnəlmiş texnika ilə işləməli oluruq. Yeganə çıxış yolu bundadır ki, yeni modelləri özümüz hazırlayaq. 

Təhsildə də belədir. Biz XXI əsrin tələblərinə uyğun təhsilə doğ​ru addımlar atmalıyıq. Təhsilşünaslıq o dərəcədə inkişaf etməlidir ki, Qərb bizdən öyrənməyə məcbur olsun. Bu, çətindir. Lakin rəqa​bətə dözməyin başqa çarəsi yoxdur. Hazırda Qərb dünyası özü də təh​sil isla​hatları aparır. Görəsən onların bəyənmədikləri nədir? Bəlkə on​larda olmayan, onlarda çatmayan bizdə  artıq vardır? Bu suallara cavab vermək üçün biz Qərbi də, özümüzü də yaradıcı surətdə yeni​dən öyrənməliyik.    

Qərbdə narahatlıq yaradan problemlərdən biri informasiyanın artması ilə əlaqədar orta məktəblərin tədris planı və proqramlarını daha optimal prinsiplər əsasında müəyyənləşdirmək zərurətidir. Neçə əsr əvvəl Yan Amos Komenski tərəfindən irəli sürülmüş «hamıya hər şeyi dərindən mənimsətmək», «hərtərəfli təlim» prinsipi
 indi daha özünü doğrulda bilmir. Bunun bir səbəbi, yuxarıda qeyd etdiyimiz kimi, elmin inkişafı, informasiyanın hədsiz artmasıdır. Digər səbəb isə Y.A.Komenskinin əslində daha dərin olan yanaşmasına şərhlərin köhnəlməsidir. Təhsilin indiki səviyyəsindən baxdıqda biz bu «dərin​lik», «hərtərəflilik» şərtinin məhz humanitar bilgilərə aid olduğunu qəbul etməliyik. Təbii-elmi və texniki biliklər sahəsində isə əvvəlki hər​tərəflilik şərti təmin edilə bilməz. Bunu XX əsrin böyük qərb mütəfəkkirləri dönə-dönə qeyd etmiş, çıxış yolları aramışlar. Təəssüf ki, bizim pedaqogika Y.A. Komenski əsrindən ayrılmağı heç plan​laşdırmır. Bununla belə, bu barədə fikirlər bizdə də narahatlıq yarat​maqdadır.    

XX əsrin böyük filosofu Bertran Rassel təhsil haqqında kita​bında yazır: «Biz insanların nəyi bilməli olduğunu nəzərdə tutarkən bizə aydın olur ki, elə şeylər var ki, bunları hamı bilməlidir. Elə şeylər də vardır ki, bunları yalnız bəzi insanların bilməsi zəruridir, digər​lərinin isə bilməsinə ehtiyac yoxdur.»
 Daha sonra Rassel yazır ki, on dörd yaşına qədər uşaqlara elə şeylər öyrədilməlidir ki, bunları hamı bilməlidir. Konkret ixtisaslaşma ilə bağlı biliklər isə sonradan öyrə​dilməlidir. On dörd yaşına qədərki təhsilin əsas məqsədlərindən biri oğlanlarda və qızlarda xüsusi həvəsin kəşf olunması məqsədi daşı​malıdır ki, onların harada olmasından asılı olmayaraq gələcək illərdə bunu inkişaf etdirə bilsinlər. Bu səbəbdən hər bir kəs fənlərin yalnız elementar başlanğıclarını öyrənməlidir.
    

İnformasiyanın artım sürəti, texniki tərəqqi və ictimai inkişafın yüksək tempi ilə ayaqlaşmaq üçün təhsil sistemi ağır bürokratik yük​dən azad olaraq çevikləşməli, dinamikləşməlidir. Bunun üçün təhsilin strukturunda vaxtaşırı olaraq islahatlar aparılır. Nümunə üçün Qərbi Avropa və ABŞ-da son onillikdə təhsilin strukturu və ictimai həyat​da​kı yerinə dair məlumatlara nəzər salaq. 


Böyük Britaniyada təhsil
Britaniyanın 34600 dövlət və xüsusi məktəblərində 9 mln. şa​gird təhsil alır. Onlara yarım milyondan çox müəllim dərs deyir. 1993-cü ildə 17 şagirdə 1 müəllim düşürdü (1970-71-ci illərdə isə bu nisbət 22/1 idi). 1980-ci ildə ali təhsil almaq üçün universitet və kolleclərə daxil olan gənclərin nisbəti 1/8 təşkil edirdisə, 1993-cü ildə bu rəqəm 1/4 oldu. Proqnoza görə 2000-ci ilə bu rəqəm 1/3 təşkil edəcəkdir (Şot​landiyada 2/5). 

Məcburi ibtidai təhsil ideyası 1870-ci ildə həyata keçirilməyə baş​lamışdır. 1880-cı ildən 5-10 yaş arasında olan uşaqlar üçün mək​təbə getmək məcburi oldu. 1918-ci ildə məktəbdə 14 yaşına qədər oxu​maq məcburi oldu. 1944-cü ildə qəbul olunan yeni təhsil qanununa əsa​sən məktəblər ibtidai və orta məktəblərə bölündülər və məcburi təhsil yaşı 15-ə qaldırıldı. Bütün uşaqlara orta təhsil verildi. 11 yaşın​da olan uşaqlar arasında test keçirərək onları müxtəlif orta mək​təblərə yerləşdirdilər. 60-cı və 70-ci illərdə bu sistem tədricən bütün şa​gird​ləri götürən ümumtəhsil məktəbləri ilə əvəz olundu. 1972-73-cü illərdə icbari təhsil yaşı 16-ya qaldırıldı.

Məktəb və məktəbdən sonrakı təhsil üzrə əsas məsul şəxs təhsil na​ziri hesab olunur. 1991-92-ci ildə Britaniyada təhsilə 29 milyard 300 milyon funt sterlinq xərclənmişdir.

Məktəblər. Qanuna əsasən hər bir valideyn Britaniyada 5-16 yaş arasında, Şimali İrlandiyada isə 4-16 yaş arasında olan uşaq​ları​nın təhsil almasına şərait yaratmalıdır. Birgə məktəblərlə yanaşı, oğ​lan və ya qızlar üçün ayrıca məktəblər də vardır.

Əsasən və ya tamamilə ictimai fondlardan maliyyələşdirilən  döv​lət  məktəbləri  3  qrupa  bölünürlər: 1) yerli təhsil hakimiyyətləri tərə​findən idarə olunan və maliyyələşdirilən ərazi məktəbləri; 2) əsa​sən dini təriqətlər tərəfindən açılmış könüllü məktəblər; 3) özünü ida​rə edən, qrantlar vasitəsilə maliyyələşdirilən məktəblər. Hər bir ərazi və könüllü məktəbin özünü idarə edən orqanı vardır ki, o, yerli təhsil ha​kimiyyəti tərəfindən seçilmiş sədrdən, seçilmiş müəllimdən, vali​deyn​​lərin nümayəndələrindən və yerli icmadan seçilmiş nüma​yən​də​lər​dən ibarətdir. Könüllü məktəblərin idarə orqanında kilsə nüma​yən​dəsi də olur. Dövlət idarəetmə şurasının sədrlərini təhsil qanunları ilə tanış edir. Bir çox böyük firmalar iddia edirlər ki, məktəbin bu cür idarə olunması biznesi təhsil sistemi ilə yaxınlaşdırır.

Britaniya dövləti belə hesab edir ki, dövlət məktəblərinin çoxu özünü idarə edən olacaqlar. İngiltərədə orta məktəblərin 15%-i özünü idarə edən dövlət məktəbləridir. Bu məktəblərin idarəedici orqanı va​li​deynlər, müəllimlər və ictimayyət nümayəndələrindən ibarətdir. Şa​gird​lərin valideynləri öz sıralarından 5 nəfəri, müəllimlər isə 1 və ya 2 müəllimi sədr seçirlər. Sədrlər məktəbə aid bütün qərarları qəbul edir​lər. 1993-cü ildə qəbul edilmiş təhsil haqqında qərara əsasən yeni təsis edilmiş Maliyyə Agentliyi özünü idarə edən məktəblərə ictimai fond​lardan pul vəsaiti ayırır və onun xərclənməsinə nəzarət edir. Özünü idarə etməyən dövlət məktəblərini yerli təhsil idarəsi maliyyələşdirir.

Bağça və ibtidai məktəblər. Beş yaşdan aşağı uşaqların təhsilinə qanunla müəyyənləşdirilmiş bir tələbatın olmamasına baxmayaraq, döv​lət bağça təhsilinin ardıcıl olaraq genişlənməsini təmin etmişdir. 3-4 yaşlı uşaqların bir qismi bağça məktəblərində və ya ibtidai mək​təblərin uşaq siniflərində təhsil alırlar. Bundan əlavə, çox sayda uşaq məktəbəqədər oyun qruplarına girir ki, bunların da əksəriyyəti vali​deyn​lər tərəfindən təşkil olunur və Məktəbəqədər Oyun Qrupları Asso​sia​siyasında birləşirlər.

Məcburi təhsil Böyük Britaniyada 5 və Şimali İrlandiyada 4 yaş​dan başlanır. Bu zaman uşaqlar azyaşlı uşaq məktəblərinə və ya böl​mələrinə gedirlər; 7 yaşında olan əksər uşaqlar az yaşlılar üçün mək​təbdə təhsillərini davam etdirir. İbtidai məktəbdən orta məktəbə keçid üçün müəyyən olunan yaş İngiltərə, Uels və Şotlandiyada 11-dir. Lakin İngiltərənin bəzi yerli hakimiyyət dairələri 5-8-9 yaşlı uşaqlar üçün ibtidai məktəblər və 8-14 yaşlılar üçün orta məktəblər (middle schools) yaratmışlar. Şotlandiyada ibtidai məktəblərə 5-12 yaşlı uşaqlar qəbul edilir, 12 yaşdan sonra isə onlar orta məktəbə ke​çirlər. 

Orta məktəblər. Böyük Britaniyada orta məktəb yaşlı uşaqların təxminən 90%-ə qədəri ümumtəhsil məktəblərində təhsil alırlar. Bu məktəblər şagirdləri bacarıq və yaxud hazırlıq səviyyəsinə dair xüsusi arayış tələb etmədən qəbul edir və hər bir rayonun bütün uşaqlarını və ya onların əksəriyyətini təmin edən geniş spektrli orta məktəb forması təqdim edir. İngiltərə və Uels məktəbləri bir neçə yolla təşkil oluna bilir. Buraya aşağıdakılar daxildir:

- tam orta məktəb təhsili - 11 yaşdan 18 yaşadək.

- orta məktəb təhsili (middle schools);  11-12 yaşdan 16 yaşadək 6 siniflik və 16 yaşdan yuxarı şagirdlər üçün olan kolleclərlə bağlı olan məktəblər.
Altı sinifli kolleclər akademik kurslarla yanaşı qeyri-akademik kurslar təmin edən məktəblərdir. Onlar 16 yaşdan yuxarı olan tələbə​lərə peşə kursları, həmçinin akademik kurslar təklif edir. İngiltərə və Uels​də 15 texnoloji kollec vardır. Dövlət İngiltərədə 200-dən çox orta mək​təblərdə texnoloji ixtisaslaşmaya yardım edir. Bu məktəblər tex​noloji təhsili inkişaf etdirmək üçün qrant alırlar. Şotlandiyada orta təh​sil seçilmə prinsipi əsasında təşkil edilməmişdir. Məktəblərin əksə​riy​yəti 12-dən 13 yaşadək uşaqlar üçün olan ümumtəhsil məktəb​ləridir.

Qanuna əsasən valideynlərə məktəb haqqında ümumi məlumat verilməlidir ki, onlar uşaqlarının müəyyən orta məktəbə getməsinə tə​sir göstərə bilsinlər. Hər bir orta məktəb hər il valideynə uşağının nai​liy​yətləri haqqında məlumat verməlidir. 

Məktəb müfəttişi müəyyən bir məktəbin şagirdlərə aşağı səviy​yədə təhsil verdiyini müəyyən etdikdə, Yerli Təhsil hakimiyyəti yeni sədrlər seçir. 

Müstəqil məktəblər. Müstəqil məktəblər Təhsil Nazirliyində qey​diyyatdan keçir və təftiş üçün açıq olur. Bu məktəblərdən təlimdə olan çatışmazlıqlardan və yararsız müəllimlərdən azad olmalarını tə​ləb edə bilərlər. Uşaqların 7%-i müstəqil məktəblərə gedirlər. 2447 müs​təqil məktəb vardır ki, orada  da 603000 şagird təhsil alır. Təhsil pulludur. Az təminatlı ailələrdən olan şagirdlərə təqaüd verilir. Müs​təqil mək​təblər uşaq bağçalarından ümumtəhsil orta məktəblərinə qə​dər mək​təblər sistemini əhatə edir.

Müəllimlər. Dövlət məktəblərində müəllimləri Yerli Təhsil ha​ki​miyyəti və ya məktəbin idarə orqanı təyin edir. Müəllimlərin Təhsil Nazirliyi tərəfindən təsdiq olunmuş ixtisasları olmalıdır. İngiltərə və Uelsdə həyata keçirilən yeni islahatlara əsasən, məktəblər müəllim​lərin ilkin hazırlanmasında daha fəal rol oynayacaqlar. Məktəblər tələ​bələrin hazırlanmasında, onların səviyyələrinin qiymət​ləndiril​mə​sin​də mühüm rol oynayacaqlar. 

Dərs cədvəli. Hökumət geniş və tənzimlənən dərs cədvəli tətbiq edir ki, o, şagirdlərin fərdi tələbatlarını ödəsin. Dövlət tərəfindən ha​zırlanan dərs cədvəli ingilis dili, riyaziyyat, habelə tarix, coğrafiya, texnologiya, musiqi dərsi, incəsənət, bədən tərbiyəsi, orta məktəb şa​gird​ləri üçün müasir xarici dil kimi əsas fənlərdən ibarətdir. 1996-97-ci tədris ilindən Dövlət tərəfindən hazırlanan dərs cədvəli bütün mək​təb​lərdə tətbiq olunur. Dərs cədvəli təcrübəli müəllimlərin təklifləri ilə mütəmadi olaraq dəyişdirilir. Şimali İrlandiyada, İngiltərədə dini təh​sil bütün mərhələlərdə məcburidir. İngiltərədə Məktəbin Dərs Cəd​vəlini düzəldən şəxslərin səlahiyyətləri aşağıdakılardır: 1) dərs cəd​vəlini nəzərdən keçirmək; 2) dövlətə dərs cədvəlinin məzmununa dair bəzi təkliflər vermək; 3) tədqiqat və inkişaf proqramlarını həyata ke​çir​mək; 4) dərs cədvəli haqqında məlumatı dərc etmək. İngiltərə və Uels​də dövlət məktəblərində məcburi məktəb yaşlarında olan şagird​lərə verilən hər bir dərəcə Dövlət tərəfindən təsdiq olunmalıdır. Hər bir tədris proqramı (sillabas) və qiymətvermə prosedurası ümummilli standartlara uyğun gəlməli və təsdiq olunmalıdır. Burada məqsəd Milli Dərs cədvəlinə uyğun gələn tədris proqramlarının tətbiq edil​məsini təmin etməkdir. 

Məktəblərin inspeksiyası. Məktəb təhsilinin keyfiyyəti barə​sin​də hökumətə məlumat verən müxtəlif orqanlar vardır. İngiltərədə Təh​sildə Standartları müəyyən edən Müstəqil Qurum (OFSTED) Təh​sil Nazirinə məktəb təhsilinin keyfiyyəti, standartlar və təhsilin effek​tiv​liyi haqda xəbər verir və məktəb təftişinin yeni sistemini tən​zimləyir. Orta məktəblərdə yoxlama dövrü 1993-cü ilin sentyabr ayın​da, ibtidai və digər məktəblərdə isə 1994-cü ilin sentyabrında başlan​mışdır. Hər bir məktəb müstəqil müfəttişlər qrupu tərəfindən yoxla​nılmalıdır. Bu qrupa səlahiyyətli müfəttiş başçılıq edir. Həmin qrupa təhsil mütə​xəs​sisləri ilə bərabər adi adamlar da daxil olurlar. İn​giltərədə 4 illik bir müddət ərzində 6000 məktəb yoxlanılmışdır. Yox​la​​manın nəticələri valideynlərə göndərilir, bu nəticələrə müvafiq ola​raq məktəbə rəh​bər​lik edən qurumlar öz gələcək planlarını hazırlayır və valideynlərə fəa​liyyətlərinin nəticələri haqqında məlumat verirlər. 

Post-məcburi təhsil (post-compulsory education). Post-məcburi təhsil 6 sinifli məktəb, 6 sinifli kollec və orta məktəbdən sonrakı kol​lec, universitet və digər ali təhsil müəssisələrini əhatə edir. İngiltərə, Uels və Şotlandiyada son vaxtlar keçirilən islahatlar universitetlər, po​​li​texnik institutları və digər ali təhsil ocaqları arasında olan fərqləri aradan qaldırmışdır. 

16 yaşında orta təhsilin Əsas Sertifikatının (GCSE) imtahanını ver​dikdən sonra, İngiltərə, Uels və Şimali İrlandiyada tələbələr ya mək​​​təbdə qala, ya da ki, İngiltərə və Uelsdə olduğu kimi, 6 sinifli kollecdə oxuya bilərlər. Tələbələr imtahanları vermək üçün oxuyurlar, çünki imtahanları vermək ali təhsil və ya professional hazırlıq almaq üçün əsas şərtdir. Təhsilin Əsas Sertifikatı Yüksək səviyyə (A) imta​hanı 18 və ya 19 yaşında – 2 il oxuduqdan sonra verilir. Humanitar sahə​ləri seçən tələbələr riyaziyyat və texniki fənləri yeni mərhələdə öyrənməyi davam edə bilərlər. Yüksək Əlavə (AS) səviyyəsi 6-cı sinif tələbələrinə bir çox fənlərin öyrədilməsini təmin edir. AS səviyyəsinin imtahanını vermək üçün tələbə 1 il ərzində təhsil alır. Dövlət aka​demik və könüllü kvalifikasiyaların statuslarını bərabərləşdirir. Məsə​lən, dövlət 16-18 yaşlarında olan gənclərin Əsas Milli Könüllü Kva​lifikasiyalar (GNVQ) sistemini tətbiq edir. Bu sistem 3 səviyyədən iba​rətdir: yüksək, orta və əsas. 

Orta məktəbdən sonrakı təhsil (Further education). 16 yaşdan yu​xarı olan şəxslər orta məktəbdən sonrakı təhsil ocaqlarında təhsil ala bilərlər. Bu kurslar təhsilin Əsas Sertifikatının A dərəcəsini və ya Əsas Milli Könüllü Kvalifikasiyasının (GNVQ) Yüksək dərəcəsini nə​zərdə tutur. Orta məktəbdən sonrakı təhsil işlə bağlı və könüllüdür. Bu sistem çevikdir və tələbələrə onların qabiliyyətinə əsasən sənətləri mənimsəməyə şərait yaradır. Belə təhsil ocaqlarına tələbələr işdən boş olduqları zaman və ya axşam vaxtı gedirlər. Bu sistem kommersiya və sənaye ilə sıx bağlıdır və bu cür əməkdaşlıq dövlət tərəfindən dəs​təklənir.  

Könüllü kvalifikasiyalar (sənədlər). Könüllü kvalifika​siyalar üz​rə Milli Şura (NCVQ) Milli Könüllü kvalifikasiyaların yeni siya​hısını müəyyən edir. 

Ali təhsil. Ali təhsil Təhsildə Əsas Sertifikatın A dərəcəsindən yüksək olan standartın digər kurslarından ibarətdir. Əgər tələbənin qə​bul üçün standart kvalifikasiyası yoxdursa, onlar müəyyən hazırlıq kursları keçirlər. Belə tələbələrin çoxu etnik azlıqların nümayəndələri​dir. Birinci dərəcə (bakalavr) kursları əsasən bütöv gün üçün nəzərdə tutulur və İngiltərədə və Uelsdə 3 il (tibb və baytarlıq kursları 5 il) da​vam edir. Şotlandiyada bütün 1-ci dərəcə kursları 4-illikdir. Hər müəl​li​mə orta hesabla 125 tələbə düşür. Dərəcə titulları hər bir uni​ver​si​tetin praktikasına uyğun olaraq müxtəlifdir. İngiltərə, Uels və Şm. İr​landiyada İncəsənət Bakalavrı və ya Elm Bakalavrı - 1-ci dərəcə; İncə​sənət Magistri (Master of Arts), Elm Magistri (Master of Science) və Fəlsəfə Doktoru (Doctor of  Philosophy -  PhD) - 2-ci dərəcə hesab olunur. 

Hazırlıq kursları. Ali məktəbə qəbul üçün hazırlıq kurslarından geniş istifadə olunur. 

Hazırlıq kursları qəbul üçün müvafiq bilik səviyyəsinə (GSE "A") malik olmayan abituriyentləri ali təhsil kurslarına qəbul üçün ha​zırlayır və müvafiq testləri təşkil edir. Bu kurslara cəlb olunmuş gənclərin əksəriyyəti azlıq təşkil edən etnik icmaların nüma​yən​də​ləridir. Son zamanlar hazırlıq kurslarının sayı sürətlə artmışdır. Ha​zır​da təxminən 600 belə kurs fəaliyyət göstərir. Şotland Geniş Ha​zırlıq Proqramı (SWAP) bilik səviyyəsi qəbulun tələblərinə cavab ver​məyən gənclərin ali təhsil almalarına köməklik göstərmək üçün yara​dılmışdır. SWAP kurslarını uğurla tamamlamaq ali təhsil almağa zəmanət verir.

Universitetlər. Açıq Universitet də daxil olmaqla 83 universitet (12-si Şotlandiyada) fəaliyyət göstərir. Onlar "parlament aktı" əsa​sında idarə olunur və tədrisin təşkilində sərbəstdirlər. Onlar ştat va​hid​lərini müəyyən edir, tələbə qəbulu barədə qərar çıxardır, öz tədris planlarını tərtib edir və müvafiq dərəcə verirlər. 

Oksford və Kembric universitetləri XII və XIII əsrlərdən, Şot​landiyanın St. Andrews, Qlazqo, Aberden və Edinburq universitetləri isə XIV və XV əsrlərdən fəaliyyət göstərir. Britaniyanın digər uni​versitetlərinin əsası XIX və XX əsrlərdə qoyulmuşdur. 60-cı illərdə yeni universitetlərin sayı nəzərə çarpacaq dərəcədə artmışdır. 1992-ci ildə politexnik və digər ali təhsil müəssisələrinə universitet statusu verildikdən sonra universitetlərin sayı daha da artmışdır. 

İlk dərəcə (başlanğıc) kurslarında oxumaq üçün ərizələr uni​versitetlərə və Çeltenhemdə yerləşən Kolleclərə Qəbul Xidmətinə (UCAS) təqdim edilir. UCAS-da dekabrın 15-də, yəni kurslar baş​layana kimi ərizə formaları doldurulur və qəbul edilir. UCAS daha sonra həmin ərizə formalarını ərizə vermiş şəxsin seçdiyi təhsil müəs​sisəsinə göndərir. Oksford və Kembric Universitetlərinə ərizə vermiş şəxslər əlavə ərizə forması da doldurmalıdırlar. 

İlk dərəcə (başlanğıc) kursları əsas etibarilə əyanidir. Bu mər​hələ İngiltərədə və Uelsdə üç il davam edir. Bununla yanaşı, bir neçə 4-illik kurslar və 5-illik tibb və baytarlıq kursları da fəaliyyət göstərir. Şot​lan​diyada bütün başlanğıc kurslar 4 il davam edir. Müəllimlərin əyani təhsil alan tələbələrin sayına nisbəti 1/12,5-dir. Bir çox uni​versitetlər ticarət və sənaye müəssisələri ilə sıx əlaqə saxlayırlar. Hə​min müəs​sisələrdə işləyən tələbələrin dərslərdə sərbəst surətdə iştirak etmək hü​ququ vardır. 

Dərəcə titulları hər bir universitetin fəaliyyətindən asılı olaraq müxtəlifdir. İngiltərədə, Uelsdə və Şimali İrlandiyada ilk dərəcə titul​ları humanitar elmlər bakalavrı (BA) və ya elmlər bakalavrı (BSc), ikinci dərəcə üçün isə humanitar elmlər üzrə magistr (MA), elm​lər magistri (MSc) və fəlsəfə doktoru (PhD) titullarıdır. Qədim Şotland Universitetlərində magistr dərəcəsi humanitar fənlər üzrə ilk dərəcə hesab olunur. Universitetlər dərəcə vermək səlahiyyətinə malik ol​ma​yan digər ali təhsil müəssisələrinin məzunlarına dərəcə vermək hü​qu​quna malikdir.

Müəllimlər tədris prosesi ilə yanaşı elmi yaradıcılıqla da məş​ğul olurlar. Universiteti bitirmiş tələbələrin bir qismi də elmi işlərə cəlb olunurlar.

Açıq Universitet daimi tədris korpusu olmadan Böyük Bri​taniyada və Avropa Birliyinin ölkələrində yaşayan müxtəlif yaşlı şəxs​lərə dərəcələr verir və digər kurslar təşkil edir. 

Universitet xüsusi hazırlanmış mətnlərdən, qiyabi təhsildən, te​leviziya və radio verilişlərindən, audio və video kassetlərdən və yer​lərdəki məktəblərdən, təhsil mərkəzləri şəbəkəsindən istifadə edir. Uni​​versitetin ilk dərəcəsi tamamlanmış hər bir kurs üçün verilən BA (Open) və ya BSc (Open) dərəcələrindən ibarətdir. (Yeri gəlmişkən, yaxşı olardı ki, bizim qiyabi təhsil alan tələbələrin diplomlarında da mötərzədə «qiyabi» sözü qeyd olunsun. Hazırda Təhsil Nazirliyinin tərtib etdiyi  standart diplomlarda təhsilin əyani və qiyabi olması ba​rədə heç bir qeyd yoxdur ki, bu da bizcə yolverilməz haldır.)

Universitetin ali dərəcə proqramı da vardır. Fəlsəfə bakalavrı (BPhil), fəlsəfə magistri (MPil), fəlsəfə doktoru (PhD) dərəcələri elmi dərəcələrdir. MA, MCS, MBA dərəcələri isə tam kursu uğurla başa vurduqdan sonra verilir.

Şotlandiya təhsil sistemi barədə qeydlər. Şotlandiyada bu ser​ti​fi​katlara (GCSE) uyğun gələn Şotlandiyanın təhsil sertifikatıdır (GCE). Bu sertifikatı almaq üçün imtahanlar iki mərhələdə keçirilir. 16 yaşdan yuxarı tələbələrə standart sertifikat, 17 və 18 yaşından yu​xarı olanlara yüksək attestat verilir. Bundan əlavə, 6 illik təhsil ser​tifikatı da vardır ki, bu müəyyən fənnlər üzrə yüksək səviyyədə im​tahan ver​miş tələbələrə verilir. 

Administrasiya. İngiltərədə Təhsil üzrə Dövlət Katibi məktəb və məktəbdənsonrakı təhsil üçün məsuliyyət daşıyır. Şot​lan​diya, Uels və Şimali İrlandiya Dövlət Katibləri də öz ölkələrində eyni məsuliyyətə və səlahiyyətə malikdirlər.

Maliyyələşdirilən məktəblərin bir çoxu yerli təhsil orqanlarının (CE As) tabeliyindədir. Şimali İrlandiyada təhsil xidməti 5 yerli təhsil şöbəsi tərəfindən idarə olunur. CE As müəllim heyətinə maaş verir, bi​na, digər təchizat və materiallarla təmin edir. Özünü idarəetmə sis​teminə malik dövlət məktəblərində isə bu işlə idarəedici orqanlar məş​ğul olur. İngiltərə və Uelsdə CE As təhsildə uğur qazanmış tələbələrə təqaüd verir.

Maliyyə. Hökumətin təhsil sahəsində xərclərinin 3 cəhəti nəzəri cəlb edir:

- İngiltərə və Uelsdə təhsil xidmətinin bir qismi bilavasitə mər​kəzi hökumət tərəfindən maliyyələşdirilir. Kapitalın əksər hissəsi gələ​cək ali təhsilə ayrılır və müxtəlif fond şuraları tərəfindən paylaşdırılır. Hökumət eyni zamanda özünü idarəetmə sisteminə malik dövlət mək​təblərinin də cari və kapital xərclərini ödəyir.

- Yerli təhsil şöbələri tərəfindən həyata keçirilən, hökumət üçün xüsusi əhəmiyyət kəsb edən layihələrin xərclərini dəstəkləmək məq​sədilə mərkəzi hökumət dotasiya ayırır. Layihə​lərə göstərilən yardıma dövlət tədris planı, məktəblərin yerli özünüidarəsi, müəllimlərin tək​milləşdirilməsi, məktəblərdə texniki biliklərin və tibbi təhsilin dəs​təklənməsi daxildir.

Özünü idarəetmə sisteminə malik dövlət məktəblərinə  verilən do​tasiyalar da bu işlərə yardım məqsədi daşıyır.

- Könüllü ödəniş əsasında fəaliyyət göstərən məktəblərin zəruri xərclərinin ödənilməsinə də əlavə yardımlar göstərilir.

Yerli hökumət orqanları dövlət tərəfindən edilən yardımın pay​laşdırılmasında sərbəstdirlər.

Təhsil sistemində xərclərin qalan hissəsi yerli hökumət orqan​ları tərəfindən yerli vergi, xarici ticarət və biznesdən əldə edilmiş vergi əsa​sında ödənilir.

Şotlandiyada da təhsil eyni cür maliyyələşdirilir. Şimali İrlan​di​yada təhsil xərcləri Təhsil Nazirliyi tərəfindən ödənilir.

Əmək, Ticarət və Sənaye Departamentləri də təhsil proq​ram​larına maliyyə yardımı göstərirlər.

İngiltərə, Şotlandiya və Uelsdə universitetlərə və digər ali təhsil müəssisələrinə hökumət yardımı bu ölkələrdəki Ali Təhsilə Yardım Şuraları tərəfindən həyata keçirilir. Şimali İrlandiyada isə universitet​lərə yardım Şimali İrlandiya Ali Təhsilə Yardım Şurasının məsləhətilə birbaşa Təhsil Nazirliyi tərəfindən edilir. Bekinqem Özəl Universiteti dövlətdən maliyyə yardımı almır.

Tələbə hazırlığı ilə yanaşı universitet və digər ali təhsil müəs​sisə​ləri öz üzərinə kommersiya firmaları üçün tədqiqatlar aparmaq, məs​ləhətlər vermək kimi öhdəliklər götürmüşdür. Hökumət ali təhsil mü​əs​sisələrinin bu mənbələrdən gəlir əldə etməsinə geniş imkanlar ya​radır.

Açıq kollec  (Open College). Açıq təhsil alma imkanları 1987-ci ildə hökumətin dəstəyilə Açıq Kollec yaradılması nəticə​sində daha da genişlənmişdir. Kollec özündə diktorları, nəzəriyyəçi peda​qoqları və sponsorları birləşdirir və dərəcə səviyyəsindən aşağı olan professional təhsil və hazırlıq kursları ilə təmin edir. Tele​vizi​yanın müstəqil 4-cü kanalı vasitəsilə müntəzəm surətdə tədris proq​ramları tamaşaçılara çatdırılır. Maarifçi verilişlər verilir.

Gənclər Xidməti. Britaniya Gənclər xidməti yerli hökumətlə könüllü təşkilatlar arasındakı əməkdaşlığı özündə əks etdirir və gənc​lərin könüllü təhsil almasının, onların şəxsi keyfiyyətlərinin inkişaf etdirilməsinin qayğısına qalır.

Könüllü təşkilatların əksəriyyəti XIX əsrin sonu və XX əsrin ilk dekadasında yaradılmışdır. Könüllü təşkilatlar özündə 5600 tam ştat​lı, təxminən 31500 yarım-ştat işçiləri və 500000 könüllünü birləş​dirir.

Gənclərin Təhsil Xidməti üzrə Departament könüllü gənclər təşki​latlarının proqram xərclərinin 50%-ni öz üzərinə götürmüşdür. Əsasən mərkəzi hökumət tərəfindən maliyyələşdirilən İngiltərə Dövlət Gənclər Təşkilatı gənclərlə iş üzrə şəxsləri, təhsil kurslarının təşkilini dəstəkləyir. Şotlandiyada gənclər xidməti təhsilin bir hissəsini təşkil edir və Şotlandiya Təhsil Şurası tərəfindən  dəstəklənir.

Şimali İrlandiya Gənclər Şurası gənclərlə aparılan işin inkişafı üçün təhsil sisteminə məsləhətlər verir.

İngiltərə və Uelsdə bəzi universitet və ali təhsil kompleks​lərin​də ixtisaslı gənclər və təhsil işçiləri hazırlayan 2 illik təlim kursları fəa​liyyət göstərir. Onların nəzdində təkmilləşdirmə kursları da var. Şot​landiya da isə 1-2-və 3-illik kurslar fəaliyyət göstərir. 

Almaniya təhsil sistemi
Məktəb təhsili. 1993-cü ildə Almaniyada 12,2 milyon məktəb​linin təhsil aldığı və 772600 (tam ştatlı) müəllimin işlədiyi 52400 mək​təb qeydə alınmışdır. Əsas qanun hər bir vətəndaşa öz şəxsiyyətini azad surətdə inkişaf etdirmək və öz qabiliyyət və maraqlarına uyğun olaraq məktəbi, təhsil yerini və peşəni seçmək hüququ verir. Təhsil siyasə​tinin məqsədi hər bir insana öz maraqlarına cavab verən hazır​lıq keç​mək imkanı verməkdən ibarətdir. Təhsil siyasətinin əsas istiqamət​lə​rin​dən biri gənclərin demokratik dövlətdə məsuliyyət daşı​mağa hazır olan müstəqil vətəndaşlar kimi tərbiyə edilib yetiş​dirilməsidir. Səna​yecə inkişaf etməsinə baxmayaraq, xammal cəhət​dən yoxsul olan Al​maniya yüksək peşəkarlığa malik olan mütə​xəs​sislərsiz keçinə bilməz. Məhz buna görə də dövlət təhsilə böyük məb​ləğdə pul vəsaitləri ayırır. 1994-cü ildə bütövlükdə ölkə üzrə büdcədən orta və ali məktəblərə, məktəbli və tələbələrə göstərilən maliyyə yardımları da daxil olmaqla 151,9 milyard marka vəsait ayrılmışdır.

Qanunvericilik əsasları. Əsas qanunun 7-ci maddəsinə görə bü​tün məktəb təhsil sistemi dövlətin nəzarəti altındadır. Ölkənin dövlət quruluşu formasının federasiya olması ilə əlaqədar olaraq, təhsil sis​temində səlahiyyətlər federasiya və əyalətlər (bölgələr) arasında bölüş​dürülmüşdür. Təhsil sistemində qanunvericilik və idarəçilik əsas eti​barilə əyalətlərin səlahiyyətindədir. Bu, hər şeydən əvvəl, orta və ali təh​sil sisteminə, yaşlıların təhsil alması sisteminə və təhsil səviyyəsinin yüksəldilməsi sisteminə aiddir. “Məktəb təhsili sisteminin uzlaşdırıl​ması (unifikasiyası) üzrə əyalətlərarası saziş” (14 oktyabr 1971-ci il ta​rixli Hamburq sazişi) bu sistemin strukturunu müəyyən edir. 

Əyalətlərin mədəniyyət və təhsil nazirlərinin Daimi konfransı əla​və qərarlar qəbul etməklə, ümum-təhsil və texniki-peşə məktəb​ləri​ni bitirmək haqda şəhadətnamələrin bütün əyalətlərdə tanınması üçün şərtlərin ümumi əsaslarını hazırlamışdır. Gimnaziyaların yüksək pillə​si​nin yenidən qurulması, kamal attestatı almaq üçün verilən imtahan​lara vahid tələblər qoyulması, ümumtəhsil məktəblərini bitirmək haq​da şəhadətnamələrin qarşılıqlı tanınması haqqında qərarlar bu qə​bil​dədir. 

Almaniyanın birləşdirilməsindən sonra – 1992/1993-cü dərs ilin​dən etibarən bütün bölgələrdə məktəb təhsilinin çoxpilləli sistemi tətbiq edilmişdir. 

İcbari məktəb təhsili. İcbari məktəb təhsili 6 yaşdan 18 yaşına qə​dər olan uşaqları əhatə edir, yəni 12 il üçün nəzərdə tutulmuşdur. İcbari ümumi orta təhsil haqqında maddəni yerinə yetirmək üçün 9 il (bəzi əyalətlərdə 10 il) ərzində tam tədris həftəli məktəbi, daha sonra isə texniki-peşə məktəbini başa vurmaq lazımdır. Bütün dövlət mək​təblərində təhsil pulsuzdur. Məktəblilərə dərs vəsaitləri də qismən pul​suz verilir. Bəzən belə vəsaitlər müvəqqəti istifadə üçün verilir. Dərs və​saiti alarkən, valideynlərin gəlirindən asılı olaraq, bəzi şagirdlər on​ların qiymətlərinin bir hissəsini ödəməli olurlar. 

Əsas qanuna görə ilahiyyat adi fəndir, bu halda yalnız qeyri-ila​hiyyat məktəblər istisna təşkil edir. Əsas qanuna görə, bu fənnin təd​ris edilib-edilməməsi haqqında qərarı valideynlər qəbul edirlər. Əya​lət qanunvericiliyi ilə başqa bir hal nəzərdə tutulmayıbsa, mək​təbli 14 yaşına çatdıqda, bu fənnin öyrənilib-öyrənilməməsi haqqında özü qərara gəlir. Dini istiqamətli, yəni bütün fənnlərin yalnız dini inanc əsasında qurulduğu məktəblər isə artıq öz əhəmiyyətini itir​miş​lər. Əyalətlərin əksəriyyətində ümumxristian məktəbləri mövcuddur. Bu məktəblərdə ilahiyyat bu və ya digər dini inanca müvafiq surətdə tədris edilir. 

Bir qayda olaraq, oğlanlar və qızlar birlikdə oxuyurlar. 

Əsas qanunda, müstəqil təsisçilər tərəfindən məktəblərin yara​dıl​ması və saxlanılması hüququna təminat verilir. Əgər bu xüsusi mək​təblər dövlət məktəblərinin əvəzində yaradılırlarsa, onların təsisi üçün dövlətin razılığı tələb olunur. Yalnız əyalətin səlahiyyətli dövlət or​qan​ları tərəfindən tanındıqdan sonra bu məktəblər imtahan qəbul et​mək və orta təhsil haqqında şəhadətnamə vermək səlahiyyəti əldə edirlər. Müstəqil təsisçilər tərəfindən yaradılan məktəblər təhsil sfe​rasında dövlət xidmətlərinin rəngarəngliyini artırır və buna görə də əyalətdən maliyyə dəstəyi alırlar. Getdikcə daha çoxları belə məktəb​lərdə oxumağa üstünlük verirlər. 1994/95-ci tədris ilində belə məktəb​lərin sayı 2082, bu məktəblərdəki şagirdlərin sayı isə 470000 nəfər olmuşdur. “Xüsusi” məktəb şagirdlərinin 44%-i gimnaziya, 13%-i “Val​dorf ad. məktəb”lərin, 10%-i isə əqli cəhətdən geri qalan və şikəst uşaqlar üçün olan məktəblərin şagirdləridir. 

Uşaq bağçası. Uşaq bağçası – alman mənşəli müəssisədir və baş​qa ölkələrə məhz Almaniyadan keçmişdir. O, dövlətin məktəb təh​sili sisteminə deyil, gənclərə yardım sisteminə daxildir. Uşaq bağça​larının təsisçiləri, əsas etibarilə, kilsə, xeyriyyə cəmiyyətləri və icma​ları, bəzən isə müəssisə və birliklərdir. 

Tərbiyə işində başlıca məqsəd – cəmiyyətdə yaşamağa qadir olan müstəqil şəxsiyyətin yetişdirilməsidir. Uşaq bağçaları ailə tər​biyəsini dəstəkləmək və tamamlamaq, habelə uşağın inkişafındakı ça​tış​maz​lıqları kompensasiya etmək məqsədi daşıyır. Bu isə uşağa gələcək həyatında və təhsil almasında daha geniş imkanlar verir. Bir qayda olaraq, uşaqlar bağçada nahar vaxtına qədər qalırlar.

1996-cı ildən etibarən uşaq bağçasına davamiyyət hər kəsin hüququna çevrilmişdir. Yeni uşaq bağçalarının tikilməsi sayəsində, 1998-ci ildən bu, bütün ölkə ərazisində həyata keçirilir. Lakin uşağın bağçaya qoyulması könüllü olaraq qalmaqdadır. Uşaq bağçasına get​məyə görə valideynlər, onların gəlirlərindən asılı olaraq müəyyən​ləş​dirilən məbləğdə haqq ödəyirlər. 1994-cü ilin məlumatlarına görə 3 yaşdan 6 yaşa qədər olan uşaqların 67%-i uşaq bağçalarına gedirdilər. 

Məktəb təhsili sistemi. Uşaqlar 6 yaşlarından ibtidai məktəb​lərə gedirlər. Belə məktəblərdə təhsil müddəti adətən 4 ildir (Berlində və Brandenburqda – 6 il). Əyalətlərin əksəriyyətində təhsilin ilk iki ilin​​də uşaqların biliyi qiymətləndirilmir, bunun əvəzində onlar müvəf​fəqiy​yət haqda geniş əhatəli xasiyyətnamə alırlar. 

İbtidai məktəbi bitirdikdən sonra uşaqlar ikinci pillə ümum​təhsil məktəbinə keçirlər. Təşkilati formasından asılı olmayaraq, be​şin​ci və altıncı siniflər, uşağın ümumi inkişafına xidmət edir və onun gələcək təhsil istiqamətini müəyyənləşdirmək məqsədilə müşahidələr aparılır. 

İbtidai məktəbdən sonra uşaqların demək olar ki, dörddən biri əsas məktəblərə keçirlər. Beş, yaxud altı illik təlimdən sonra bu mək​təblərin məzunları peşə hazırlığına başlayırlar və ən azı 18 yaşına qə​dər, paralel surətdə texniki-peşə məktəblərində oxuyurlar. Əsas mək​​təbi müvəffəqiyyətlə başa vurmaqdan əksər hallarda texniki-peşə təh​silinin dual sisteminə keçmək üçün istifadə edilir. Əsas məktəb şagird​lərə ümumi baza təhsili verir. Belə məktəblərdə təhsilə qoyulan tələb​lər getdikcə daha ciddi olur: hər bir şagird alman dilini, riyaziy​yatı, təbiət elmlərini, cəmiyyətşünaslığı və xarici dili (əsasən ingilis dilini) öyrənir, gələcəkdə peşə öyrənilməsini asanlaşdırmaq məqsədilə əmək dərsləri keçir. 

Real məktəb əsas məktəblə gimnaziya arasındadır  və genişlən​dirilmiş ümumi təhsil verir. Burada təhsil adətən 6 il - 5-ci sinifdən 10-cu sinfə qədər davam edir. Bundan sonra məzunlara, təhsilini digər təhsil müəssisələrində, məsələn, xüsusi texniki-peşə məktəblərində və ya texnikumlarda davam etdirmək hüququ verən orta təhsil şəhadət​naməsi verilir. Bu şəhadətnamə sənayenin, ticarətin, xüsusi biznesin di​gər sferalarının və ya dövlət qulluğunun orta vəsilə işçisi səviyyə​sin​də fəaliyyət göstərmək imkanı verir. 1994-cü ildə şagirdlərin təx​minən 40%-i real məktəbləri bitirmək haqda şəhadətnamə almışlar. 

Gimnaziyalarda təhsil adətən, 9 il üçün (5-ci sinifdən 13-cü sin​fə qədər, Brandenburq istisna olmaqla yeni bölgələrdə - 12-ci sinfə qə​dər) nəzərdə tutulmuşdur və burada şagirdlərə dərinləşdirilmiş ümumi təhsil verilir.

Hazırda gimnaziyaların, əvvəllər mövcud olan profillər üzrə: qə​dim dillər üzrə, yeni dillər üzrə, riyaziyyat üzrə və təbiətşünaslıq üz​rə bölünməsi sistemi, demək olar ki, yoxdur. Gimnaziyanın yuxarı sinif​lərində (11-dən 13-ə qədər, 4 əyalətdə 10-dan 12-yə və müvafiq olaraq 11-dən 12-yə qədər) sinif bölgüsünü təlimin kurs sistemi əvəz etmişdir. 

Ayrı-ayrı fənlərin, yaxud fənn qruplarının öyrənilməsinin məc​buri olaraq qalmasına baxmayaraq, yuxarı sinif şagirdlərinin öz fərdi qabiliyyətlərini inkişaf etdirmək üçün geniş imkanları vardır, belə ki, ona fənlərin daha geniş seçimi təklif edilir. Fənlər təlim profilinə uy​ğun olaraq bölüşdürülür (dil-ədəbiyyat-incəsənət profili, ictimai-elmi profil və yaxud riyaziyyat-təbiət elmləri-texniki profil). Yuxarı sinif​lərdə təhsili başa vurana və kamal attestatı almaq üçün imtahanları ve​rənə qədər şagirdlər hər üç profil üzrə fənləri öyrənmək məc​buriy​yətin​dədirlər. İlahiyyat və bədən tərbiyəsi də icbari fənlərdəndir. Gim​naziyanın yuxarı siniflərində təhsil dörd fənn üzrə kamal attestatı im​tahanlarının verilməsi ilə başa çatır. 13 illik təhsildən (4 əyalətdə 2000-ci ilə qədər – 12 illik) və kamal attestatı imtahanlarının müvəffəqiy​yət​lə verilməsindən sonra tam orta təhsil haqqında şəhadətnamə verilir. Bu şəhadətnamə təhsili istənilən profil üzrə ali təhsil müəssisəsində da​vam edirmək hüququ verir.

Ali məktəbə daxil olmaq üçün tam orta təhsil haqqında şəha​dətnamə təqdim etmək məcburidir. Abituriyentlərin sayının həddən ar​​tıq olması və ali məktəblərin bəzi fakültələrində yerlərin çatış​ma​ması ilə əlaqədar olaraq belə fakültələrə qəbul müəyyən dərəcədə məh​dudlaşdırılır. Belə məhdudiyyətlər həm federal, həm də yerli miq​yasda qüvvədə ola bilər. Gələcək tələbələrin seçilməsinin meyarı kimi, orta attestat balı və kamal attestatı imtahanlarının və qəbul haqqında ərizənin verilməsindən sonra ali məktəbə qəbul haqqında qərarın göz​lənilməsinə sərf edilmiş vaxt çıxış edir. Tibb fakültələrində seçmənin test, müsahibə kimi əlavə meyarları mövcuddur.

Orta məktəblərin daha bir növü ümumi məktəbdir. Belə mək​təblərdə uşaqlar 5-ci sinifdən 10-cu sinfə qədər oxuyurlar. Bəzi ümumi məktəblərdə gimnaziyaların yuxarı sinifləri prinsipi üzrə təşkil edilmiş siniflər vardır.

Pedaqoji və təşkilati nöqteyi-nəzərdən ümumi məktəb özündə əsas məktəbin, real məktəbin və gimnaziyanın elementlərini bir​ləş​dirir. Belə məktəb çərçivəsində bu elementlər vahid təşkilati-peda​qoji sistem təşkil edirlər. Ümumi məktəbdə 7-ci sinifdən başlayaraq ayrı-ayrı fənlərin (riyaziyyatın, 1-ci xarici dilin, alman dilinin, fizika-kim​yanın) tədrisi kurs sistemi üzrə aparılır. Hər bir kurs üçün irəli sürülən tələblərin səviyyəsi şagirdin ümumi məktəbi bitirmək haqqında şəha​dətnamənin hansı növündən almaq istədiyindən asılıdır. Bu sənəd əsas məktəbin bitirilməsi haqqında şəhadətnamə, real məktəbi bitirmək haq​qında şəhadətnamə, yaxud təhsili gimnaziyanın yuxarı siniflərində davam etdirmək hüququ verən şəhadətnamə şəklində ola bilər.

Yeni əyalətlərdə məktəblərin başqa növləri (“nizami” məktəb​lər (Türingiyada), "orta" məktəblər (Saksoniyada) və “2-ci pillə” mək​təbləri (Saksoniya-Anqaltda) də mövcuddur. Belə məktəblərdə əsas və real məktəblər üçün xarakterik olan tədris sistemləri birləşdirilmişdir: yeddinci sinifdən təhsil, şagirdin hansı növ şəhadətnamə almaq istə​diyindən asılı olaraq, ya siniflərdə, ya da kurslarda davam etdirilir. Bu məktəblərin 9-cu və 10-cu siniflərini bitirmək haqda şəhadətnamənin verilməsi şərtləri digər ikinci pillə məktəblərində olduğu kimidir və Daimi Konfransda əldə edilmiş sazişə müvafiq surətdə bu şəhadət​namələr bütün bölgələrdə tanınır.

Əqli inkişaf cəhətdən geri qalan və şikəst uşaqlar üçün xüsusi məktəblər də mövcuddur. İcbari orta (məktəb) təhsil prinsipi belə uşaqlara da aid edilir. 

Təhsil almanın ikinci yolu – məktəb təhsili illərində əldən ve​rilmiş imkanların bərpa olunmasıdır. Axşam gimnaziyaları qabiliyyəti olan yaşlı insanlara kamal attestatı imtahanlarına hazırlaşmaq imkanı verir.

Müəllimlər. Almaniyada hər bir növ məktəbin xüsusi təhsil gör​müş öz müəllimləri vardır. Müəllim işləməyin zəruri şərti - ali təh​sildir, lakin bu təhsilin forma və müddətləri müxtəlif ola bilər. İb​tidai və əsas məktəblərin gələcək müəllimləri, bir qayda olaraq, 7 se​mestr oxuyurlar. Real və xüsusi məktəblərdə, gimnaziya və texniki-peşə mək​təblərində işləməyə hazırlaşanlar daha çox – 8 semestrdən 9 se​mestrə qədər – oxumalıdırlar. Təhsili başa vurduqdan sonra müəl​lim​liyə namizədlər birinci dövlət imtahanı verirlər. Bundan sonra on​lar pedaqoji praktika keçirlər, daha sonra isə ikinci dövlət imtahanını verirlər. Dövlət məktəblərinin müəllimləri, adətən, bölgə hökumətində qulluq edən məmur statusundadırlar. Yeni bölgələrdə belə müəllimlər dövlət qulluqçusu statusuna malikdirlər. 

Texniki-peşə təhsili. Almaniyada abituriyentlərin sayı mütə​ma​di olaraq artır: getdikcə daha çox məktəb məzunu öz təhsilini ali təhsil müəssisəsində davam etdirməyi qərara alır. Ali məktəbə daxil olmaq hüququ olmayan məzunlar isə, adətən, texniki-peşə təhsili sisteminə gedirlər, bundan başqa bir çox abituriyentlər də peşə təhsilini seçirlər. Gənclərin əksəriyyəti öz təhsillərini “dual (ikili) sistem” çərçivəsində davam etdirirlər, yəni müəssisədə praktik hazırlığı texniki-peşə mək​təbində nəzəri təhsillə uzlaşdırırlar. Beləliklə də, xüsusi sektor və döv​lət, texniki-peşə təhsili sistemində işin vəziyyəti üçün birgə məsuliyyət daşıyırlar. Məktəbdənkənar peşə təhsili federasiyanın texniki-peşə mək​təbləri isə ayrı-ayrı bölgələrin səlahiyyəti altındadır. Hal-hazırda demək olar ki, 1 milyon 6 min gənc 470 tanınmış peşə üzrə hazırlıq keçir. Lakin bu peşələr (ixtisaslar) populyarlıq və onlara olan tələbat səviyyəsinə görə bir-birlərində fərqlənirlər. Hazırda gənc oğlanların 40%, qızların isə 55%-dən çoxu on ən nüfuzlu peşə üzrə hazırlıq keç​məkdədirlər. Oğlanlar daha çox avtomexanik, elektrik montyoru, istehsal mexaniki, ya da topdan və xarici satış sferasında kommersant pe​şə​lərini seçirlər. Qızlar isə həkim köməkçisi, pərakəndə satıcı, bər​bər, kontor işçisi peşələrinə üstünlük verirlər. Tam texniki-peşə təhsili almamış gənclərə peşə əldə etmək imkanı yaratmaq üçün də tədbirlər həyata keçirilir. 

Texniki-peşə məktəbi. Müəssisədə hazırlıq keçməklə paralel surətdə gənclər 3 il ərzində texniki-peşə məktəbində də, həftədə iki-üç dəfə olmaqla, təhsil almalıdırlar. Ümumi təhsillə yanaşı TPM elə xü​susi nəzəri bilikləri də verir ki, bu bilikləri şagird burada müəssisədə olduğundan daha yaxşı mənimsəmək imkanına malikdir. Hazırlığın nəticələri buraxılış imtahanlarında yoxlanılır və müvafiq orqan (pa​lata) tərəfindən verilən, təhsilin başa çatdırılması haqda şəhadət​namə​də göstərilir. 18 yaşına çatmamış və digər məktəblərdə oxumayan gənc​lər üçün texniki-peşə məktəbində oxumaq icbaridir. Şagirdlər bir il ərzində hazırlıq kursunda gələcək peşə profilini seçməkdə onlara kömək edən xüsusi nəzəri biliklər əldə edirlər. 

Peşə təhsili almaq üçün mövcud olan digər imkanlar. Müəssisədə və TPM-də təhsildən başqa ixtisas əldə etmək üçün digər imkanlar da mövcuddur. Məsələn, bir ildən üç ilə qədər müddətdə ixtisaslaşmış TPM-də təhsil. Belə təhsil müəssisədə peşə təhsili kimi hesab edilə, yaxud onu tamamilə əvəz edə bilər. Real məktəblərin məzunları texni​kumlara qəbul edilir və iki ildən sonra onlar ixtisaslaşdırılmış ali mək​təblərə daxil olmaq hüququ verən, təhsili bitirmək haqda şəha​dət​namə alırlar. Tam peşə-texniki təhsili verən məktəblərin şagirdləri belə hüququ bir illik təhsildən sonra əldə edirlər. Təhsil tsiklinə nəzə​riy​yədən başqa təlim emalatxanalarında iş və praktika da daxildir. Əmək məsələləri üzrə Federal İdarə hər il fiziki cəhətdən şikəst olan gənclərin fərdi texniki-peşə təhsili almaları üçün 4,3 mln. marka vəsait ayırır. Müəssisələr işçi yerlərinin ən azı 6%-ni əlillər üçün ayır​malıdırlar. Buna əməl etməmək pul cəriməsi ilə cəzalandırılır. 

Müəssisədə təlim. Müəssisədə praktik təlim, yaxud “şagirdlik”, peşədən asılı olaraq 2 ildən 3,5 ilə qədər çəkir. Yalnız dövlət tərə​findən tanınmış peşələr üzrə hazırlığa icazə verilir. Kamal  attestatı olan şəxslər üçün təlim müddəti yarım il azaldıla bilər. Xüsusilə yaxşı müvəffəqiyyət əldə edilərcə, təlim müddəti daha yarım il azaldıla bilər. Şagirdlərin əmək haqqı ildən-ilə artırılır. Təlim proqramı sahibkarlar birlikləri və həmkarlar ittifaqları tərəfindən hazırlanır və müvafiq fe​deral nazirliklərin direktivləri ilə təsbit edilir. Proqramlarda keçilən fənlərin siyahısı və imtahanların növləri (formaları) müəyyənləşdirilir. İmtahanları iqtisadiyyatda özünüidarə orqanlarının (sənaye-ticarət pala​taları, sənət palataları) komissiyaları qəbul edirlər. İmtahan ko​mis​siyasının tərkibinə sahibkarların, əmək kollektivlərinin və TPM-ləri müəllimlərinin nümayəndələri daxil olurlar. 

Şagirdlər iqtisadiyyatın bütün sferalarına, habelə azad peşələr sferasına daxil olan 500.000 müəssisədə, həmçinin dövlət idarələrində təlim keçirlər. İri firmalar özlərinin xüsusi emalatxanalarında və iş yerlərində işçi hazırlayırlar. Kiçik müəssisələrdə təlim bilavasitə iş yer​lərində təşkil olunur. Əgər müəssisə çox dar çərçivədə ixtisaslaşmışsa və bütün zəruri bilikləri vermək imkanına malik deyildirsə, onlara sahələrarası təhsil (təlim) mərkəzləri yardım göstərirlər. Belə mər​kəz​lərdə gənclər özlərinin peşə biliklərinin dərinləşdirirlər.

Hamı üçün təlim. Prinsip etibarilə heç bir gənc, ixtisas almadan əmək həyatına başlamamalıdır. İxtisassız işçilərin sayı mütəmadi ola​raq azalır. Bu baxımdan texniki-peşə təhsilinin dual sistemi özünü doğ​​​​ruldur. Təlim yerlərinə olan tələb 80-ci illərdə çox yüksək ol​muşdur (əvvəlki illərdəki yüksək doğum səviyyəsinin nəticəsində). Son illərdə əksinə, köhnə bölgələrdə təklif (1995-ci ildə: köhnə bölgələrdə - 493.800, yeni bölgələrdə - 123.600) tələbi üstələmişdir (1995-ci ildə: köhnə bölgələrdə - 469.500, yeni bölgələrdə - 128.200). Bu bütün tərəf​lərin - sənayenin, federasiyanın, bölgələrin, əmək məsələləri üzrə Federal İdarənin gərgin səyləri nəticəsində mümkün olmuşdur. 

Ali təhsil müəssisələri. Alman ali məktəbləri arasında ən qədimi - Heydelberq universiteti - 1386-cı ildə yaradılmışdır. Bir çox başqa uni​versitetlər, o cümlədən zəngin ənənələrə malik olan Leypsiq uni​versiteti (1409-cu ildə yaradılmışdır) və Rostok universiteti (1419-cu ildə yaradılmışdır) artıq özlərinin 500 illik yubileylərini qeyd etmişlər. Bununla yanaşı, Almaniyada hələ çox gənc olan universitetlər də vardır ki, onların 20-sindən  çoxu 1960-cı ildən sonra yaradılmışdır. 

XIX əsr və XX əsrin birinci yarısı ərzində universitetlər üçün müəyyənedici amil rolunu Vilhelm fon Qumboldtun, 1810-cu ildə təsis edilmiş Berlin Universitetində əldə etməyə can atdığı təhsil səviyyəsi idealı oynamışdır. Qumboldtun fikrincə, ali məktəb az sayda tələbələr üçün nəzərdə tutulmuşdur. O hər şeydən əvvəl, praktik məqsədlər güd​məyən xalis elm mərkəzi, biliklərin və tədqiqatların mərkəzi ol​malıdır. Bu ideal industrial cəmiyyətin tələblərinə getdikcə daha az dərəcədə cavab verirdi. Çox ləng təkamül edən universitetlərlə yanaşı ali texniki məktəblər, pedaqoji institutlar və xüsusilə də əsrimizin 70-80-ci illərində, ixtisaslaşmış ali məktəblər yaranırdı. Təhsil siyasəti də dəyişikliyə uğrayırdı: prinsip etibarilə bütün gənclər üçün ali məktəbə daxil olmanın mümkünlüyü ali təhsil siyasətinin ümumi məqsədinə çevrilmişdir.

1960-cı ildə eyni yaşlı şəxslərin yalnız 8%-i ali məktəbə daxil olmuşdusa, hazırda demək olar ki, hər üçüncü abituriyent ali təhsil müəssisəsinə daxil olma barədə ərizə verir. 1995/96-cı ilin qış se​mestrində ölkədə tələbələrin sayı cüzi surətdə azalaraq 1 milyon 85 min nəfər olmuşdur. 1995-ci ildə 216000 nəfərdən çox gənc ali mək​təbə daxil olmuşdur. Dövlət təhsilə olan, xüsusilə 60-cı illərdən eti​barən artan marağı nəzərə almağa cəhd edir, bunun üçün köhnə ali məktəbləri genişləndirir, yenilərini inşa edir, müəllim heyətini güc​ləndirir, təhsilin attestasiya olunmasını dəfələrlə artırır. Yeni təlim profilləri meydana çıxmış, təlim prosesi getdikcə daha çox ixtisas üzrə gələcək işə uyğunlaşdırılır. Lakin ali məktəblərin genişləndirilməsi tempi tələbələrin sayının artması tempi ilə ayaqlaşa bilmirdi və bu səbəbdən son illərdə Almaniyanın ali məktəblərində xoşagəlməz vəziy​yət yaranmışdı. Orta təhsil müddəti də həddən artıq çoxdur. Buna görə də federasiya və bölgə hökumətləri təlim prosesinin strukturunu necə islah etmək və ali məktəblərin effektliyini necə artırmaq məsə​lələrini nəzərdən keçirirlər.

Almaniyada ali məktəblər yalnız təhsil sferasında fəalliyyət gös​tərmir, həm də elmi tədqiqatlar üçün baza rolu oynayırlar. Onların nəzəri tədqiqatlar sahəsindəki fəaliyyətləri Almaniyada elmi tədqiqat​ların ümumi səviyyəsinin yüksəlməsinə yardım edir. 

Ali məktəbin təşkilati strukturu. Ali məktəblər (bir sıra özəl, xüsusilə kilsə ali məktəbləri, bundesver universitetləri və ixtisas​laş​dırılmış Federal Ali İdarəetmə Məktəbi istisna olmaqla) bölgə höku​mətlərinin səlahiyyəti altındadırlar. Federasiya və bölgələr artıq möv​cud olan ali məktəblərin genişləndirilməsi və yenilərinin inşa edilməsi üzrə tədbirlərin planlaşdırılması çərçivəsində əməkdaşlıq edirlər. Xü​su​si olaraq gələcəkdə qarşıya çıxacaq məsələlərin həll edilməsi üçün fede​rasiya və bölgələrin birgə komissiyası yaradılmışdır. Komissiya təhsil sferasında planlaşdırma və elmi tədqiqatlara yardım məsələləri ilə məşğul olur. Federasiya və bölgələr əlaqəli şəkildə təhsilin bütün sferalarında model layihələrinə maliyyə yardımı göstərirlər.

Ali məktəb özünüidarə hüququna malikdir. Onlar qanun çər​çivəsində öz nizamnamələrinə uyğun surətdə fəaliyyət göstərirlər.

Ali məktəbə bir neçə illik müddətə seçilən rektor, yaxud pre​zident rəhbərlik edir. Özünüidarə sistemində fəaliyyət göstərən prinsip "qrup universitet" modelinə müvafiq olaraq, universitet həyatında tə​ləbə və əməkdaşların iştirakına nəzərdə tutur. Professorlar, tələbələr, elmi və yaradıcı personal, digər əməkdaşlar prinsip etibarilə əlahiddə qrup​lar təşkil edirlər və bu qruplar məktəb həyatında öz kva​lifika​siyalarına, funksiyalarına, məsuliyyət dərəcələrinə və maraq​larına uy​ğun surətdə iştirak edirlər. Federal bölgələrin əksəriyyətində ali mək​təblərdə tələbə özünüidarəçiliyi mövcuddur.

Ali məktəblərin növləri. Keyfiyyət baxımından ali məktəb sis​teminin əsasını universitetlər və onlara bərabər tutulan digər ali mək​təblər təşkil edir. Bu məktəblərdə təhsil dövlət imtahanı, yaxud da magistr diplomu və dərəcəsi almaq üçün verilən imtahanla başa çatır. Bundan sonra təhsilin namizədlik dissertasiyasının müdafiəsinə, ya​xud aspiranturanın bitirilməsinə qədər davam etdirilməsi mümkün​dür. Təhsilin bəzi mərhələləri yalnız magistr, yaxud elmlər namizədi dərəcəsi almaq üçün verilən imtahanlarla başa çatdırılır. 

İxtisaslaşmış ali məktəblər. Belə ali məktəblər ali təhsil müəs​sisə​​lərinin ən gənc, lakin populyarlığı getdikcə artan növüdür. Burada təhsil praktika ilə sıx surətdə əlaqələndirilir və təhsil diplom müdafiəsi ilə başa vurulur. Hazırda ali məktəbə daxil olan hər üç nəfərdən biri təhsil müddətinin universitetdəkindən daha qısa olduğu belə ali məktəbi seçir.

70-ci illərdən etibarən iki bölgədə – Qassendə və Şimali Reyn – Vestfaliyada geniş profilli ali məktəblər mövcuddur. Bunlarda bir dam altında müxtəlif növ ali məktəblər birləşdirilmişdir. Bu isə təlim profilini və ali təhsil haqda şəhadətnamənin növünü seçmək imkanı ve​rir. 1976-cı ildə Haqendə yaradılmış Qiyabi Universitet də Al​ma​niya üçün yenilik oldu. 1994/95-ci tədris ilinin qış semestrində bu​rada demək olar ki, 40 min tələbə var idi. Bu tələbələr qiyabi təhsil çər​çi​vəsində reqional təhsil mərkəzlərinin xidmətindən istifadə edirlər.

Tələbələr. Təhsil siyasəti ali məktəb qapılarını əhalinin geniş təbə​qələrinin üzünə açmışdır. Bir neçə misal: 1952/1953-cü tədris ili​nin qış semestrində yenicə oxumağa başlayan tələbələrin yalnız 4% fəh​​lə ailəsindən çıxmışdısa, hazırda bu göstərici 14%-ə bərabərdir. 1952-ci ildə qadınlar bütün tələbələrin beşdən birini təşkil edirdisə, hazırda onların xüsusi  çəkisi köhnə bölgələrdə 40%, yeni bölgələrdə isə 46%-dir.  

Həm federasiya, həm də bölgələr alman ali məktəblərində xari​cilərin oxumasında maraqlıdırlar: 1995-ci ildə belə tələbələrin sayı təxminən 142.000 nəfər olmuşdur.

Demək olar ki, bütün təlim kursları üzrə tədris planları möv​cuddur və aralıq imtahanlarının verilməsi tələb olunur, bir çox dissip​linalar üzrə öyrənilən fənlər və tədris məşğələlərinə münasibətdə tələ​bələr özləri seçmək hüqüquna malikdirlər. Dövlət ali məktəb​lərində təh​sil pulsuzdur. Rəsmi surətdə qeydə alınmış dinləyicilər kimi tələ​bələr bədbəxt hadisələrdən və – bir qayda olaraq güzəştli dərə​cə​lərlə – xəstəlikdən sığorta olunurlar. Əgər yaşaması və təhsil alması üçün zə​ruri olan vəsaiti başqa mənbələrdən (hər şeydən əvvəl vali​deyn​lərin gəlirlərindən) əldə edə bilməzsə, tələbənin təhsil haqqını dövlətdən almaq hüququ vardır. Bu hüquqa “Təhsil almağa yardım haqqında Fe​deral Qanunla” təminat verilir. Bu vəsaitin yarısı təqaüd şəklində, di​gər yarısı isə, vəsait alınmasının maksimum müddətinin başa çatma​sından sonrakı 5 il ərzində ödənilən faizsiz kredit şəklində verilir.

Federal Qanuna müvafiq surətdə, 1994-cü ildə köhnə bölgələrdə tələbələrin 26,8%, yeni bölgələrdə isə 54,8% maliyyə yardımı almışlar. Federal Qanunun yerinə yetirilməsini həyata keçirən, “tələbələrin işləri üzrə İdarələr” tələbələrə iqtisadi, sosial, tibbi və mədəni sfera​la​rında yardım göstərilməsi üçün məsuliyyət daşıyırlar.

Tələbə işləri üzrə yerli İdarələr Tələbə işləri üzrə Almaniya Baş İdarəsində birləşmişlər. Yataqxana otağı tələbə üçün ən ucuz yaşayış yeridir. 1994-cü ildə köhnə bölgələrdə hər onuncu tələbə yataqxanada otaq almışdır. Yeni bölgələrdə isə tələbələrin 55%-i yataqxanalarda ya​şayır. Yaşayış yeri üçün kirayə haqqı bir çox tələbələr üçün ciddi problemlər yaradır. Məhz buna görə də təhsil almaqla bərabər həm də işləyən tələbələrin xüsusi payı 60% üstələyir.

Numerus Clausus. Ali məktəblərin genişləndirilməsi üçün həyata keçirilən bütün tədbirlərə baxmayaraq, ali təhsil almaq istəyənlərin sa​yının sürətlə artması ölkədə ali  məktəblərə  qəbulun,  hətta  çox  geniş yayılmış ixsaslar üzrə (Numerus Clausus), miqdarca ixtisarına gətirib çıxartdı. Əgər məhdudiyyət yalnız yerli miqyasdadırsa, tələbə yerləri bilavasitə ali məktəb tərəfindən bölüşdürülür; məhdudiyyət federal miqyasda qüvvədədirsə, yerlər Dortmud şəhərində yerləşən “tələbə yerlərinin bölüşdürülməsi üzrə Mərkəzi İdarə” tərəfindən bölüş​dürülür. Bir qayda olaraq, ali məktəbdə yer almaq imkanı orta attes​tat balından və gözləmə müddətindən asılıdır. Bütün ölkədə nü​fuzlu hesab edilən fakültələrdə (hazırda məsələn, tibb, stomatoloji və baytarlıq fakultələri belə fakultələrdən hesab edilirlər) "xüsusi seçmə prosedurası" mövcuddur. Xüsusi hallar da nəzərə alına bilər.

Hər şeydən əvvəl təhsil müddətinin ixtisarını nəzərdə tutan ali məktəbdə islahat proqramı uzun müddətdir ki, müzakirə olunur. Ha​zırda, ixtisas almaq üçün tələbə orta hesabla 14 semestr, yəni 7 il oxumalıdır. Dünya səviyyəsilə müqayisədə bu çox uzun müddətdir. Bundan başqa, oxumağa başlayan tələbələr də "qocalırlar". Bir çox hal​larda ali məktəbə daxil olana qədər onlar müəssisədə təlim almış, hərbi, yaxud alternativ qulluğu yerinə yetirmişlər. Bütün bunlar nə​ticəsində əmək fəaliyyətinə daha gec başlamışlar ki, bu da çox mühüm bir nöqsandır.

Yeni bölgələrdəki vəziyyət. Yeni bölgələrdə ali məktəblərin yeni​ləşdirilməsi prosesi, 2,4 mld. marka dəyəri olan Ali Məktəblərin Yeni​ləşdirilməsi Proqramı (AMYP) çərçivəsində həyata keçirilir. Hazırda yeni bölgələrdə 17 universitet, 14 Ali  incəsənət və musiqi məktəbi, ha​belə 26 ixtisaslaşmış ali məktəb mövcuddur. 1995/1996-cı tədris ilinin qış semestrində bu ali məktəblərə (7 ixtisaslaşdırılmış ali idarə​etmə mək​təbi də daxil olmaqla) 52500 tələbə qəbul olunmuşdur, bütöv​lükdə isə 1995-ci ildə yeni bölgələrdə 298000 tələbə olmuşdur. Əvvəllər Elmlər Akademiyası çərçivəsində aparılan elmi tədqiqatlar indi qis​mən universitet xarici ETİ-na reinteqrasiya olunmuşdur. Qərbdən, xüsusilə hüquq və iqtisadiyyat müəllimlərinin axını güclənmişdir.             

Alman Akademik Mübadilə Xidməti (AAMX). Alman ali mək​təb​lərinin birgə müəssisəsi kimi AAMX-in vəzifəsi xarici ali mək​təb​lərlə əlaqələrin inkişafına yardım göstərməkdir. Bu əlaqə hər şeydən əvvəl tələbə, ali məktəb məzunu və alimlər mübadiləsi şəklində həyata keçirilir. AAMX proqramı bütün ölkələr və ixtisaslar üçün eyni də​rəcədə açıqdır və həm almanlara, həm də xaricilərə eyni dərəcədə xeyir gətirir. Bununla yanaşı, AAMX ali məktəblərə xaricilər və xariclə bağ​​lı məsələlərdə də yardım göstərir və öz səlahiyyətləri daxilində xarici mədəni siyasətini həyata keçirilməsində iştirak edir.

Onun daimi üzvləri, ali məktəb rektorları konferensiyasında təm​sil olunmuş ali məktəblər, habelə bu ali məktəblərin tələbə kor​pora​siyalarından ibarətdir. 1995-ci ilin axırında, müxtəlif profilli 222 ali məktəb və 130 tələbə korporasiyası AAMX-nin üzvü olmuşdur.

AAMX-nin vəzifələri:  

- peşə hazırlığında və kvalifikasiyanın artırılmasında alman və xarici tələbələrə, praktikantlara, gənc alimlərə və ali məktəb müəl​lim​lərinə yardım məqsədilə təqaüdlərin verilməsi;

- bütün ixtisaslardan olan ali məktəb müəllimlərinin seçilməsi və xarici ali məktəbələrə uzunmüddətli və qısamüddətli ezamiyyətlərə gön​dərilməsi işində təşkilati vasitəçilik və maliyyə yardımı göstə​rilməsi;

- nəşrlər, şifahi və yazılı arayışlar vasitəsilə ölkədə və xaricdə  el​mi tədqiqatların aparılması və təhsil alma imkanı haqqında infor​ma​siyanın çatdırılması, habelə xarici və alman alimlərinin və tələbə qrup​larının tanışlıq səyahətlərinin təşkilati və maliyyə cəhətdən dəs​tək​lən​məsi;

- təkrar dəvət etmə vasitəsilə keçmiş təqaüdçü tələbələrin himayə edilməsi, əlaqələrin davam etdirilməsi məqsədilə tədbirlərin keçi​ril​mə​si, “AAMX let-ter-xoxşule und ausland" tipli nəşrlərin bura​xıl​ması.    

ABŞ -ın təhsil sistemi
Əgər biz hamı üçün təhsil almaq im​kanı və təhsil sis​teminin yüksək keyfiyyətini təmin edə bilməsək, XXI əsrdə biz vahid Amerika ola bilmərik. Bizdən hər bir amerikalıya dünya​nın ən yaxşı təhsil müəssisələrində ən yaxşı müəllim​lərdən ən yaxşı təhsil almaq üçün şərait yaratmaq tələb olunur. Bu isə o deməkdir ki, bizdə yüksək standartlar, böyük ümidlər və təhsil sahəsi ilə bağlı olan hər bir kəsdə yüksək məsuliyyət hissi olmalıdır.

        Bill Klinton
Dövlət (ictimai) və xüsusi təhsil sistemləri  

ABŞ-ın təhsil sistemi özəl və dövlət sektorlarından ibarətdir. Dövlət ali məktəblərinin sayı 605, xüsusi ali məktəblərin sayı 1610-dur. Bundan əlavə, 1036 - ictimai (dövlət və ya bələdiyyə) və 437 xü​susi 2-illik kollec vardır. Dövlət ali məktəbləri böyük olduğundan bu​rada tələbələrin 80%-i, xüsusi ali məktəblərdə isə 20%-i təhsil alır.  Dövlət (ictimai) ali məktəblərində illik təhsil haqqı təqribən 2700 $, xüsusi ali məktəblərdə 12000 $, 2-illik kolleclərdə 1200 $-dır. Lakin bəzi xüsusi ali məktəblərdə təhsil haqqı 25-30 min dollardır. 

1993-cü ilin məlumatına görə ABŞ-ın əhalisi 255 milyon, orta məktəbdə oxuyan şagirdlərin sayı 43 milyon, müəllimlərin sayı 3 mil​yon 200 min, orta məktəbə çəkilən xərclərin miqdarı 254 milyard dol​lar olmuşdur. Şagirdlərin 89%-i pulsuz məktəblərdə, 9,5%-i nis​bətən az ödəncli xüsusi məktəblərdə, 1,5%-i yüksək ödəncli elitar xüsusi mək​​təblərdə təhsil almışdır. 1996-cı ilin məlumatına görə ali məktəb​lərdə oxuyan tələbələrin sayı 12 milyon 300 min, magistra​turada və dok​toranturada isə 1 milyon 700 min olmuşdur. Dövlət (ictimai) ali məktəblərinə çəkilən xərcin miqdarı 110 milyard dollar, xüsusi ali məktəblərə – 64 milyard dollar olmuşdur. 

Dövlət sektoru əsasən ibtidai və orta təhsil sahələrində inkişaf etmişdir. Məktəbyaşlı uşaqların təqribən 90%-i ictimai məktəblərdə təhsil alır. 

II Dünya Müharibəsindən sonra həm dövlət, həm də özəl təhsil sistemləri yüksək templə inkişaf etmişdir. Bu artıma təsir göstərən amillər sırasında elmi-texniki tərəqqinin tələbi ilə işçi qüvvəsinin ha​zırlanması zərurəti, SSRİ ilə rəqabət, əhalinin demoqrafik tərki​binin dəyişməsi və nəhayət, 60-cı illərin “insan kapitalı” nəzəriyyəsinə əsa​sən təhsilə çəkilən xərclərin təsərrüfat effekti verən investisiyalar kimi nəzərdə tutulması olmuşdur. Nəticədə, 1950-1983-cü illərdə təhsilə ay​rılan  dövlət və özəl xərclər 11 milyard dollardan 215 mlrd. dollara qə​dər artmışdır. ÜMM-da onların payı 1954-cü ildə 3,4%, 1983-cü ildə 6,9% olmuşdur (1975-ci ildə 8% olmuşdur).

60-70-ci illərdə 2-illik kiçik kolleclərin sayının artması ali təhsil sahəsində dövlət sektorunu genişləndirmişdir. Bu, ilk növbədə işçi qüv​vələrindən çoxsaylı abiturientlərin 4-illik universitet və kolleclərə axınının qarşısının alınmasına yönəlmişdi. (2-4-illik kollec universitet nəzdində və ya müstəqil fəaliyyət göstərən təhsil müəssisəsidir. Uni​ver​sitet kollecdən fərqli olaraq həm də magistr dərəcəsi verir). 

Yeni yaranan təhsil müəssisələrinin əksəriyyəti texniki peşə yö​nümündə orta ixtisas təhsili verən xüsusi təhsil müəssisələri idi. Nəti​cədə ali dövlət məktəblərinin strukturu əhəmiyyətli dərəcədə dəyişdi: 80-ci illərdə onların 1/3-i tam ali təhsilli, 2/3-i isə dövlət sekto​runa aid tələbələrin yarısının təhsil aldığı kiçik kolleclərdən ibarət idi. 

İbtidai və orta təhsil. ABŞ-ın ibtidai və orta təhsil sistemi dün​yada inkişaf etmiş təhsil sistemi hesab olunur. 1985-ci ildə 44,0 mln. məktəbyaşlı uşağın oxuduğu 105,5 min məktəb qeydə alınmışdır (27,2 mln. ibtidai, 16,8 mln. orta məktəbdə). 

1986-cı ildə ibtidai və orta təhsilə çəkilən 159 mlrd. dolların 91%-i və yaxud 145,5 mlrd.-ı dövlətin payına düşmüşdür. Pulsuz döv​lət ümumtəhsil məktəbləri ibtidai və orta təhsil sisteminin əsasını təş​kil edir. 

ABŞ təhsil sisteminin xüsusiyyətlərindən biri də onun idarə olun​masının və maliyyələşdirilməsinin mərkəzləşdirilməməsidir. 1979-cu ildə Təhsil Nazirliyinin yaradılmasına baxmayaraq, ştatlar və yerli təhsil orqanları hələ də bu sahədə mühüm rol oynayır. 1986-cı ildə ibtidai və orta təhsil sahəsinə çəkilən dövlət xərclərinin 96%-i və ya 135,6 mlrd. dolları ştatlar və yerli idarəetmə orqanlarının payına düş​müşdür. 

Ümumtəhsil orta məktəblərində təhsil müddəti 6 yaşdan baş​la​yaraq 12 ildir. Ancaq  ABŞ-da vahid təhsil strukturu yoxdur. Ştat​ların qanunvericiliyi məcburi təhsil müddətini deyil, yalnız uşağın orta məktəbdə təhsil almasının yaş həddini müəyyən edir. Ştatların ək​sə​riy​yətində bu yaş həddi 16, dörd ştatda isə 18-dir. İbtidai məktəblərin ən geniş yayılmış növü 6-illik məktəblərdir. Onunla əlaqəli hazırlıq kurslarında 5 yaşlı uşaqların 3/4-ü iştirak edir. 

Orta məktəblər mahalların əksəriyyətində kiçik orta məktəblərə (7-9-cu siniflər) və yüksək orta məktəblərə (10-12-ci siniflər) bölünür. 

Amerika orta məktəblərində qəbul olunmuş təhsil prinsipi on​dan ibarətdir ki, xüsusilə, yüksək orta məktəblərdə təhsil alanlar öz şəxsi arzuları ilə peşə istiqamətindən (profildən) və qabiliyyətindən asılı olaraq fənləri özləri seçirlər. 

Artıq 9-cu sinifdə böyük orta məktəblərin profilinə uyğun bir neçə təhsil proqramı yaradılır və 16-18 yaşlı gənclərin differen​sial​laş​dırılmış təhsili həyata keçirilir. Müxtəlif proqram​lara uyğun olaraq 3 təhsil profili fərqləndirilir: kollecə hazırlığa yönələn akademik, işə düzəlmək üçün praktik bilik verən peşə yönümlü və ixtisaslaşdırılmış hazırlıq profili. 

Təhsil prosesində kompyüterlərin tətbiqi getdikcə genişlənir. 1985-ci ildə dövlət məktəblərində 570 min mikrokompyüterdən isti​fadə olunub və onlardan 215 mini ibtidai məktəblərin payına düşür.

Amerika pedaqogikasında intellektual tetstləşdirmə geniş yayıl​mışdır və onun nəticələrindən asılı olaraq, şagirdlər orta məktəblərdə təh​sil profili üzrə qruplara bölünür. Bu isə artıq yuxarı siniflərdə profildən asılı olaraq şagirdlərin bilik səviyyəsində müxtəliflik yaradır. 

Qeyd etmək lazımdır ki, ABŞ-ın özəl orta məktəblərində şagird​lərin məktəbdən xaric edilməsi halları, demək olar ki, yoxdur, dövlət məktəblərində isə bu, ciddi problemlərdən biridir. Birinci sinfə daxil olan şagirdlərin 25%-i orta məktəbi bitirmir, qara dərili əhali arasında isə bu göstərici 40%-ə çatır. 

Ali təhsil. Hal-hazırda ABŞ-ın ali təhsil sisteminə 12 mln. insa​nın təhsil aldığı 3,3 min müxtəlif institut daxildir. Hər il ABŞ-ın ali mək​təblərin bitirən tələbələrin sayı AİB üzvü dövlətlərindəkindən 4 dəfə çoxdur. 

ABŞ ali təhsil sisteminə müxtəlif səviyyəli təhsil müəssisələrini aid edirlər:

- kiçik və ya yerli 2-illik kolleclər - onlar mütəxəssislərə olan yer​li ehtiyacları təmin edir. ABŞ tələbələrinin 40%-i bu tip kolleclərdə təhsil alır. Bu kolleclər yerli hakimiyyət orqanları tərəfindən maliy​yələşdirilir. 

- bakalavr dərəcəsi verən texniki institutlar və peşə məktəbləri - məzunlar 2-3-illik kursdan sonra texnik ixtisası alırlar. 

- 4-illik universitet və müstəqil kolleclər - bu müəssisələr məzuna bakalavr dərəcəsi, əlavə təhsil alanlara isə (1-2 il) magistr dərəcəsi verir. 

Bu cür təhsil müəssisələri həm dövlət, həm də özəl sektora aid ola bilər. 1,9 min 4-illik ali təhsil müəssisələrinin 72%-i özəl sektora, 28%-i dövlət sektoruna aiddir. Eyni zamanda bütün özəl təhsil müəs​sisələrində tələbələrin 21%-i təhsil alır. 

ABŞ-da 3300 ali məktəb müqabilində cəmi 156 universitet fəa​liyyət göstərir. Universitetlərdə mütəxəssislərin hazırlanmasının ən mü​hüm istiqaməti tələbə və aspirantların cəlb olunduğu elmi-tədqiqat sahəsidir. Hal-hazırda fundamental elmi tədqiqatların 60%-i bu ali təh​sil müəssisələrində aparılır. Elmi tədqiqatların həyata keçiril​mə​sində həm dövlət, həm də özəl ali məktəblər mühüm rol oynayır və bunların nisbətən əhəmiyyətliləri kontrakt əsasında həyata keçirilir. 

XIX əsrin sonlarından başlayaraq ali təhsil sistemi dövlət tərə​findən himayə olunur. XX əsrin 40-cı illərində bu daha da geniş​lən​mişdir. 60-cı illərdə növbəti yardım proqramı həyata keçirilib. 70-ci illərin ortalarında ali təhsilə federal yardım azaldılıb və 70-ci illərin sonu – 80-ci illərin əvvəllərində bu yardım dayandırılıb. Bununla belə, ali təhsilin federal maliyyələşdirilməsi yüksəkdir və ÜMM-un 3%-ni təşkil edir. 

Ali təhsil müəssisələrinin əsas gəlir mənbəyini tələbələrin ödədiyi təhsil haqqı təşkil edir. Ali təhsil haqqı yüksək olsa da bu, dövlət və özəl yardım proqramları ilə kompensasiya olunur. 

70-ci illərin sonu – 80-ci illərin əvvəllərində bakalavr dərəcəsi alan tələbələrə nisbətən magistr və doktor dərəcələri alan mütəxəs​sis​lərin sayı artmışdır. Bəzi ali təhsil müəssisələrində (Stenford və Kali​forniya universitetləri) magistr və doktorların hazırlanması baka​lavr buraxılışının sayını keçmişdir. 

Daha yüksək ixtisaslı elmi kadrlar, əsasən, özəl məktəblərdə ha​zırlanır: Harvard, Stenford, Prinston, Kolumbiya, Yel, Kaliforniya (Berk​li) universitetləri və Massaçuset texnologiya institutunda.   (D.K.Ste​venson “American life and Institutions” - 1993)

Elmi dərəcə təhsilin bitməsini təsdiqləmək və ya qazanılmış nai​liyyətləri fəxri adla təltif etmək məqsədilə kollec və ya universitet tərə​findən verilən tituldur. Magistr və doktorluq dərəcələri (mənşəcə sino​nimdirlər) təxminən XIII əsrdə qabaqcıl tələbələri Paris Univer​si​tetində orta əsrlərə aid təhsil müəssisələri müəllimləri ittifaqına qə​bul edərkən yaranmışdır. Təhsil kursunun birinci mərhələsinin bit​mə​silə əla​qədar verilən bakalavr dərəcəsi tələbənin yeni işə başlayan müəllim kimi ixtisaslaşdığını bildirir. 

ABŞ-da dərəcənin əsil mahiyyəti yalnız müəyyən universitet və ya kolleclərin təhsil proqramına uyğun olaraq müəyyənləşdirilə bilər. Bakalavr dərəcəsi 4-illik təhsil proqramını və ya onun ekvivalentini ye​rinə yetirmiş tələbələrə verilir. Humanitar elmlər üzrə bakalavr (V.A. və ya A.V.) və təbiyyət elmləri üzrə bakalavr (V.S.) dərəcələri humanitar elmlərdə verilir. Baxmayaraq ki, V.S. dərəcəsi elmlərdə daha güclü zənginləşmə (cəmləşmə) tələb edir, bu iki dərəcə arasında elə də böyük fərq yoxdur. Bakalavr dərəcəsi eyni zamanda peşə mək​təbləri tərəfindən bir sıra peşə sahələrində də verilə bilinər. 

Humanitar elmlər üzrə magistr (M.A. və ya A.M.), təbiyyət elm​ləri üzrə magistr (M.S.) və peşə magistrləri dərəcələri bakalavr pillə​sindən sonrakı 1 və ya 2-illik təhsili başa vurduqda verilir. Fəlsəfə dok​toru (Ph.D.) bakalavr dərəcəsindən sonra 3 ildən 5 ilə kimi təhsil tələb edir və əsas dissertasiyaya hazırlıq işini özündə əks etdirir. Digər geniş yayılmış ilk peşə dərəcələri hüquq sahəsində 3-illik təhsildən son​ra verilən hüquq elmləri doktoru (C.D.) və 4-illik təhsildən sonra verilən tibb elmləri doktoru (M.D.) dərəcələridir. 

Son zamanlar ştatlar tərəfindən bir sıra qeyri-ənənəvi təhsil mü​əs​sisələrinə dərəcələr vermək səlahiyyəti verilmişdir. Ancaq bu dərə​cələrin dəyəri “dərəcə məktəbləri” tərəfindən buraxılan mənasız dip​lomlar kimi, tanınmış universitetlərin ənənəvi dərəcələrindən köklü surətdə fərqlənir. Fəxri adlar bir çox kollec və universitetlər tərəfindən görkəmli adamlara onların əldə etdikləri nailiyyətlərin müqabilində verilir. 

Ali təhsilin və elmi dərəcələrin strukturu Avropa ölkələrində bir-birindən geniş surətdə fərqlənir. İngiltərədə 3 və ya 4-illik təhsilə ma​lik humanitar elmlər üzrə bakalavr Amerikadakına nisbətən daha çox ixtisaslaşmış olur. 

Humanitar elmlər üzrə magistr dərəcəsi imtahan verildikdən və ya dissertasiya yazıldıqdan sonra verilə bilər; ancaq Oksford və Kem​bric Universitetlərinin məzunları M.A. dərəcəsini bir neçə ildən sonra təhsil haqqını ödəməklə bu universitetlərdən ala bilərlər. Fəlsəfə doktoru (Ph.D) dərəcəsi 2 və ya 3-illik təhsildən və dissertasiya ta​mam​​landıqdan sonra alınır. Şotlandiyada M.A. dərəcəsi birinci və ya yüksək dərəcə hesab olunur. 

Almaniyada PhD dərəcəsi adətən universitet səviyyəsində qaza​nıl​mış dərəcədir. Bununla belə, tələbələr dövlət imtahanı verib, orta mək​təbdə dərs demək üzrə ixtisaslaşaraq, universiteti vaxtından əvvəl bitirə bilərlər. 

* * *

Fransada orta məktəb məzunlarına bakalavr attestatı verilir. “Li​senziya” amerikan bakalavr dərəcəsinə təxminən bərabərdir və dok​torat 2 səviyyədə verilir: doctorat du troisieme cycle (üçüncü tər​tib doktorat) və doctorat detat (dövlət doktoratı).

6-dan 16 yaşadək olan tələbələr üçün təhsil icbaridir. Onlar ya pulsuz ictimai məktəblərə və ya pullu xüsusi məktəblərə gedirlər. İkin​cilər əsasən Roman katolik kilsəsi tərəfindən yaradılır. Məktəbə​qədər təhsil 2 yaşdan 6 yaşa qədərdir və könüllüdür, lakin indi geniş yayıl​mışdır. 

İbtidai məktəb – 6-11 yaş. 

Orta məktəblər (onlar lisey və ya kollec adlanır) 2 hissəyə bö​lünürlər:

1)  12-16 – icbari;

2)  16 – könüllü.

Ali təhsil almaq istəyən tələbələr 2-ci hissənin kursunu götürərək bakalaureat  imtahanına hazırlaşırlar. Bakalaureat imtahanı isə uni​ver​si​tetə daxil olmaq üçün minimum tələbdir. Texniki karyera tutmaq istəyən tələbələr praktiki hazırlıq təklif edən qısa kurslar götürürlər. 

1980-ci ildə Mitteran hökuməti yenicə birləşdirilmiş məktəb sis​te​mində yerli nəzarət və daha çevik tədris planı tətbiq etdi. Dövlət nə​zarətinin genişləndirilməsi planı geniş ictimaiyyət tərəfindən pislə​nildi və ondan imtina edildi. İstedadlı tələbələr üçün ali təhsil pulsuz​dur. 


( Bu bölmədəki məlumatlar əsasən Qərb ölkələrinə və Qərb təhsil sisteminə dair ensiklopedik kitablardan, xarici jurnallardan götürülmüşdür.


� Я.А.Коменский и др. Педагогическое наследие. М. Педагогика, 1987, стр.112.


� Bertrand Russel. On Education. London, Routledge, 1994, p.169.

